
 

 
 
 
 
 
 
 
  

Takmičenje za najbolje literarne radove 
učenica i učenika osnovnih i srednjih škola  
na temu “Moj glas za ljudska prava i mir” 

 
Povodom obilježavanja Dana Evrope i Dana pobjede nad fašizmom, Mreža za 
izgradnju mira vas poziva da dostavite literarne radove na temu “Moj glas za ljudska 
prava i mir”. 
 
Ideja takmičenja “Moj glas za ljudska prava i mir” je da se na kreativan i inovativan 
način skrene pažnja na problem kršenja ljudskih prava u Bosni i Hercegovini, da se 
potakne aktivizam i mobilizira šira javnost u borbi protiv fašizma, rasizma, šovinizma i 
svih oblika diskriminacije. 
 
Pozivamo vas da pošaljete radove u obliku literarnog rada (pjesma, priča ili esej). 
 
Učenici/e uz rad, trebaju poslati svoje kontakt podatke (ime, datum rođenja, adresu, 
telefon) i kratko pojašnjenje rada koji šalju.  
 
Ako škola šalje rad molba da se dostave kontakt podaci nastavnika/ce iz škole 
koga/koju bi mogli kontaktirati.  
 
Ko se može prijaviti 
Takmičenje je otvoreno za sve učenike i učenice osnovnih i srednjih škola u Bosni i 
Hercegovini.  
 
Nagrade 
Mreža za izgradnju mira će nagraditi najbolja tri rada u dvije zasebne kategorije: 
osnovne i srednje škole.  
 
Prva nagrada je u iznosu 300 KM, druga nagrada u iznosu od 200 KM i treća nagrada 
u iznosu od 100 KM. Ukupan nagradni fond u obe kategorije je 1.200 KM.  
 
Prijava 
Najbolji radovi će biti prezentirani u Mirovnim novostima, te tokom obilježavanja Dana 
Evrope u okviru aktivnosti koje planiramo povodom 9. svibnja/maja. Planirane su dvije 
centralne proslave u Banja Luci i Sarajevu, ali će također brojne organizacije širom BiH 
obilježiti ovaj, za sviju nas veoma bitan datum.  
 
Najbolji radovi će također biti objavljeni na web stranici Mreže za izgradnju mira 
www.mreza-mira.net i Facebook profilu www.facebook.com/mreza.mira 
 
Molimo vas da radove šaljete e-mailom na adresu mreza.mira@gmail.com  
 
Rok prijave 
Rok za prijavu je 3. maj/svibanj 2016. godine. 
 
 

http://www.mreza-mira.net/
http://www.facebook.com/mreza.mira

Ideja takmičenja 
Takmičenjem želimo promovirati vrijednosti Mreže za izgradnju mira: 

- njegovanje kulture mira i nenasilja kroz obrazovanje, 
- promicanje održivog privrednog i društvenog razvoja, 
- promicanje poštivanja svih ljudskih prava, 
- osiguravanje jednakosti žena i muškaraca, 
- poticanje demokratskog sudjelovanja, 
- unaprijeđenje razumijevanja, tolerancije i solidarnosti, 
- podupiranje participativne komunikacije i slobodan protok informacija i znanja, 
- promicanje međunarodnog mira i sigurnosti. 

 
Ovom inicijativom želimo napraviti korak naprijed u promociji kulture mira i nenasilja 
koja će BiH pokazati u drugačijem, boljem svjetlu. 
 
Zašto borba protiv fašizma? 
Nažalost danas smo svjedoci buđenju snaga koje žele drugačiju Evropu, drugačiju 
budućnost, svjedoci smo buđenju fašizma kako u Evropi, tako i u BiH i regionu. 
Svjedoci smo brojnih retrogradnih stranaka i politika koje nas žele vratiti u stanje 
mraka. Svjedoci smo najvećoj izbjegličkoj krizi nakon II svjetskog rata, gdje se neke 
zemlje i političari ne odnose prema izbjeglicama kao sa ljudima koji se nalaze u teškoj 
situaciji (kao što je bilo i kod nas tokom ratnih dešavanja), kao što zaslužuju, no kao 
neprijateljima i potencijalnim teroristima.  
 
Iako je prošlo preko 70 godina od formalne pobjede antifašizma nad fašizmom na 
našim područjima dolazi do falsificiranja vlastite prošlost, slavljenja fašističkih i 
kolaboracionističkih režima. Nažalost svjedoci smo da se mijenja odnos prema 
prošlosti, što posebno utiče na mlađe generacije.  
 
Bosna i Hercegovina je zemlja u kojoj su donesene glavne antifašističke odluke kada je 
u pitanju regija. No danas je to država koja nema ni zakon o zabrani upotrebe 
fašističkih simbola, država razapeta između onih koji antifašizam poštuju i onih koji nisu 
javno za, ali se i ne ograđuju od neofašizma. 
 
Fašizam danas ima neki novi oblik u odnosu na prijašnja vremena i javlja se širom 
svijeta s karakteristikama mržnje prema drugima i drugačijima, spremnosti na ubistvo, 
rat, ponižavanje i narušavanje ljudskih prava i nema ni jednog društva koje je imuno od 
obnavljanje fašizma i zato je važan savremeni antifašizam. Moramo biti svjesni da se i 
danas rađaju osobe koje bi da mrze druge ljude, gaze, ubijaju i oduzimaju im prava. 
Naša zadatak je borba protiv takvih osoba, podizanje svijesti šire javnosti, stalna borba 
za mir i ljudska prava.  
 
Šta je Dan Evrope? 
Devetog maja 1950. Robert Šuman je predstavio svoj prijedlog kreiranja organizovane 
Evrope. Ovaj prijedlog, poznatiji kao “Šumanova deklaracija” (Schuman Declaration), 
smatra se početkom stvaranja onoga što je danas poznato kao Evropska unija. 
 



 

 
 
 
 
 
 
 
  

Danas, deveti maj/svibanj je postao evropski simbol, Dan Evrope, koji zajedno sa 
himnom i zastavom, identifikuje politički entitet Evropske unije. Dan Evrope je prilika za 
aktivnosti i festivale koji Evropu približavaju njenim građanima i narodima. 
 
U Parizu je toga dana, uprkos prijetnjama koje su se nadvijale nad cijelom Evropom od 
izbijanja Trećeg svetskog rata, francuski ministar spoljnih poslova Robert Šuman 
(Robert Schuman) pročitao svjetskoj javnosti deklaraciju kojom je pozvao Francusku, 
Njemačku i druge evropske zemlje da udruže svoju proizvodnju uglja i čelika u "prvo 
konkretno stvaranje Evropske federacije". 
 
Ministar Šuman je predložio stvaranje nadnacionalne institucije koja bi upravljala 
industrijom uglja i čelika, sektorom koji je u to vrijeme predstavljao osnovu vojne 
industrije. Stavljanjem pod kontrolu ovako značajne industrije, budući rat ili sukob bi bio 
nezamisliv. Sve je počelo tog dana. Zato je na samitu lidera EU u Milanu 1985. 
odlučeno da se 9. maj proslavlja kao "Dan Evrope". 
 
Svaka zemlja koja demokratskim putem odluči da pristupi Evropskoj uniji prihvata i 
njene fundamentalne vrijednosti kao što su mir i solidarnost. Ove vrijednosti se 
izražavaju kroz ekonomski i socijalni razvoj obuhvatajući dimenzije životne sredine i 
regiona što su garancije za pristojan životni standard za sve građane. 
 
Iako Evropa kao takva postoji već vijekovima, elementi koji su je ujedinili, u odsustvu 
pravila i institucija, u prošlosti su bili nedovoljni da spriječe užasne tragedije. 
 
Integracija Evrope se neće dogoditi za jedan dan, čak ni za nekoliko decenija. 
Nedostaci još uvijek postoje i očigledne su mnoge mane. Projekat koji je započeo 
poslije Drugog svjetskog rata je još uvijek nov. U prošlosti, napori u Evropskoj uniji su 
se zasnivali na dominaciji jedne grupe država nad drugom. Ovi pokušaji nisu mogli da 
opstanu jer oni nad kojima se vlada imaju samo jednu aspiraciju: da ponovo osvoje 
svoju slobodu. 
 
Savremena ambicija je potpuno drugačija: izgraditi Evropu koja poštuje slobodu svih 
naroda koji je čine. Samo ujedinjenjem njenih naroda Evropa može postati gospodar 
svoje sudbine i razviti pozitivnu ulogu u svijetu. Evropska unija služi svojim građanima. 
Uz očuvanje svojih posebnih vrijednosti, običaja i jezika, građani Evrope treba da se u 
Evropi osjećaju kao kod svoje kuće. 
 
 
Organizatori nemaju obavezu vraćanja materijala i zadržavaju pravo korištenja i 
objavljivanja bez naknadnog odobrenja i/ili bez plaćanja nadoknade autoru/ici. 
Autori/ce garantiraju originalnost radova prijavljenih na natječaj, autorstvo, te da 
prijavljeni radovi nisu nikad ni u kojoj formi objavljivani (tiskani i/ili elektronski mediji). 
Napominjemo da ćemo automatski isključiti iz natječaja sve radove za koje se utvrdi da 
su preuzeti od drugog autora/ice ili za koje se utvrde eventualne nepravilnosti po 
pitanju autorstva. Dodatno, radovi ne smiju zahtjevati odobrenje treće osobe. Učešćem 
na natječaju, svi sudionici/e pristaju na uvjete natječaja. Organizatori ne snose 
odgovornost u slučaju zloupotrebe autorskih radova prijavljenih na natječaj od strane 
natjecatelja/ca na natječaju, i/ili trećih osoba. 


